
Nafarroako Gobernuaren programa terapeutikoetan delituen 242 biktimak eta 221 tratu txar emailek parte hartu zuten 2009an 

Justiziako Gizarte Zerbitzuak delituak jasan dituztenei arreta integrala eskaintzen die eta erasotzaileak birgizarteratzeko neurriak koordinatzen ditu
2010eko apirilak 8, osteguna.  Nafarroako Gobernuaren programa terapeutikoetan delituen 242 biktimak, gehienak indarkeria jasandako emakumeak, eta 221 tratu txar emailek parte hartu zuten 2009an. Hori, Justiziako Gizarte Zerbitzuaren 2009ko txostenaren arabera. Zerbitzu horrek biktimei doako laguntza eskaintzen die eta atxilotuak errazago birgaitzeko eta birgizarteratzeko neurriak koordinatzen ditu.
Tratu txar emaile horietatik %20ak programa utzi egin zuen (guztira 40: 30 bere kasa, 9 beste leku batzuetara bideratuta eta 5 kanporatuta). Txostenak dionez, portzentaje hori hobetuz doa; izan ere, ikerketa espezializatuetako datuen arabera, tratu txar emaileen erdiak programa terapeutikoak utzi egiten ditu. Gainerako %80tik, %62 urte amaieran programan zegoen oraindik eta %18 (40 lagun) alta hartuta. 

Nafarroako Gobernuak erasotzaileentzako arreta terapeutiko berezi hori 2005ean jarri zuen martxan. Urte hartan 48 gizoni eman zieten arreta eta ordudanik gero eta gehiagok eman dute izena: 2009an 221, lagunek, 2008an baino %64 gehiagok. Horietatik 156 kondena etenda sartu ziren programan (espetxealdi zigorraren ordezko neurria da hori), genero indarkeriaren gaineko lege berriari jarraiki, eta gainerako 65 lagunak beren borondatez. 

Alde horretatik, 158 erasotzailea 2009an hasi ziren: %62 ziren 31 eta 50 urte artekoak, eta %29 ziren 19 eta 30 urte artekoak. Horietatik %53 espainiarrak ziren. Kontuan hartuta Nafarroan biztanleen %11 dela atzerritarra, begien bistakoa da atzerriko erasotzaileen portzentajea bertakoena baino askoz handiagoa dela. Programa anbulatorioan 170 tratu txar emailek parte hartu zuten eta espetxe probintzialekoan 51 lagunek (beren borondatez). Hilero hamahiru lagun sartu ziren programan, batez beste; aurreko urtean sei ziren. 

Nafarroako Gobernuak arreta hori finantzatzeko 101.000 euro jarri zituen. Gobernuak lan egiten du Espetxeetako Gizarte Zerbitzuekin eta espetxe probintzialeko tratamendu batzordearekin koordinatuta, Psimae kabinetearen bitartez (kabinete horretan lau psikologo eta psikiatra bat daude). Tratamenduaren helburu orokorrak (banakoak, taldekoak eta bikotearenak) hauek dira: tratu txarrak jaso dituzten emakumeen segurtasuna bermatzea, gerora tratu txarrak prebenitzea, nork bere ekintzen erantzukizuna onartzea, nork bere burua kontrolatzea sustatzea, jasotako heziketaz jabetzea eta komunikatzeko abileziak garatzea. 

Antsietatea gutxitzea 

Justiziako Gizarte Zerbitzuak, halaber, 242 delitu biktimei eman zien laguntza terapeutikoa iaz, aurreko urtean baino %8 gehiagori. Horietatik %54 (131) genero indarkeriaren biktimak ziren, 37 bigarren mailako biktimak (indarkeria zuzenean jasan ez arren gertatzen den lekuan dauden eta ondorioak jasaten dituen jendea: eraildako edo abusuak jasandako pertsonen senide zuzenak, adibidez), 41 sexu askatasunaren kontrako indarkeriaren biktimak, 9 etxeko indarkeriaren biktimak eta gainerakoak beste delitu batzuk jasandakoak (lapurretak, erasoak, e.a.). 

2009an 138 biktima sartu ziren programan: horietatik %51 ziren 31 eta 50 urte artekoak eta %30 ziren 18 eta 30 urte artekoak. Adingabeen portzentajea aurreko urtekoaren berbera izan zen: %13. Partaide berri horietatik 84 espainiarrak ziren eta 54 atzerrikoak. Urtero gero eta emakume atzerritar gehiago sartzen dira programa terapeutikoetan. Programa horietarako aurrekontua 139.000 eurokoa izan zen.
Programa terapeutikoen asmoa da antsietatea gutxitzea, esperientziak trukatzea, gizarte abileziak lantzea eta lorpenak eta aurrerapausoak baloratzea. Halaber, biktimak ahozko epaiketetarako prestatzen dituzte, egoera berriak eta estresagarriak direlako eta antsietate sintomak suspertzen dituztelako. 

Justiziako Gizarte Zerbitzuak delituen biktima guztiei eskaintzen die arreta integrala, dauzkaten bitartekoak dauzkatela; eta hori, arlo sozial, psikologiko eta juridikoan. 2009an 185 laguntza espediente hasi zituzten; 2008an 205. Horietatik 108 genero indarkeriaren ingurukoak ziren. Genero indarkeriagatik arreta jaso zutenetatik %74k seme-alabak zeuzkaten haien ardurapean. Kasu gehienetan (%98) biktimak harreman afektibo bat zeukan (edo izan zuten) erasotzailearekin (%43 bereizita edo dibortziatuta zeuden eta %23 ezkonduta edo izatezko bikote eginda). Genero indarkeria jasandako emakumeetatik %81 espainiarra zen eta %19 atzerritarra. 

Espediente berri horietatik 15 ziren abusuak edo sexu erasoak jasan zituzten adingabeenak, 13 etxeko indarkeriaren biktimenak (zazpi seme-alabek gurasoengandik jasotakoak, bi emakumeek seme-alabengandik jasotakoak eta lau bikote artekoak), eta 12 sexu askatasunaren kontrako delituen biktimenak (denak emakumeak).
Presako esku-hartzeak eta neurri judizialak
Justiziako Gizarte Zerbitzuaren datuen arabera, 2009an presako 140 esku-hartze psikologiko egin zituzten, poliziak eskatuta eta SOS Nafarroaren bitartez. Horietatik %79 eskatu zituzten genero indarkeriagatik, eta gainerakoak sexu askatasunaren kontrako indarkeriagatik eta etxeko indarkeriagatik.
Azkenik, 2009an biktimak babesteko 516 neurri judizial hartu zituzten: babesteko 281 agindu eta 235 kondena epai, babes neurriak ezartzeko. Babes aginduen kopuruak behera egin zuen, baina epaienak gora (asko eta asko emakumeen kontrako indarkeriaren arloko epaitegietan judizio azkarretan emanak); beraz, babesteko neurri judizialen kopurua, oro har, ez zen aldatu. Alde horretatik, 123 neurri eten ziren.

